Коми Республикаын Россияса Президентлӧн Послание серти велӧдан юкӧнын збыльмӧдасны верктуя проектъяс


Та йылысь Веськӧдлан котырса Юрнуӧдысьӧс вежысь – Коми Республикаса велӧдан, наука да том йӧз политика министр Наталья Михальченкова юӧртіс регионса Веськӧдлан котырлӧн заседание дырйи.


Кыдзи висьталіс регионлӧн Веськӧдлан котырса вице-премьер, Россияса Президент бердын Стратегическӧя сӧвмӧдӧм да верктуя проектъяс серти сӧветса президиум “Велӧдӧм” нырвизьын вынсьӧдӧма 5 тӧдчана проект. Таысь кындзи, регионын пӧртасны олӧмӧ “Наука карта” да “СПО регион социальнӧя да экономика боксянь сӧвмӧдӧм вылӧ подув зонаяс лӧсьӧдӧм” (“11 регион”) проектъяс.


“Сӧвмысь технологияяслы уджалысьяс” проект отсӧгӧн 2020 во кежлӧ быд коймӧд выпускник, коді велӧдчис шӧр тшупӧда уджсикасӧ велӧдан уджтас серти, уджалысьясӧс дасьтан выль система пыртӧм вӧсна экзаменсӧ кутас сдайтны Ворлдскиллс стандартъяс серти. Сідзжӧ 4 во чӧжӧн уджсикасӧ велӧдан организацияясын восьтасны компетенцияяслысь 5 шӧрин. Быд мӧд организация кутас дасьтыны специалистъясӧс медколана уджсикасъяс серти.


“Школьникъяслы выль велӧдан среда лӧсьӧдӧм” проект серти стрӧитасны да капитальнӧя дзоньталасны велӧдчанінъяс, медым школаясын кӧсйӧны бырӧдны кык сменаа велӧдчанног.


“2017 воын Коми Республикалы тайӧ проектсӧ збыльмӧдӧм вылӧ федеральнӧй сьӧмкудйысь вичмӧдасны 440,6 млн. шайт. Тайӧ сьӧм вылӧ Сыктывкарын стрӧитасны 1200 места вылӧ школа. Республикаса сьӧмкудйысь видзтӧм сьӧм вылӧ кыпӧдасны 2 школа да капитальнӧя дзоньталасны 4”, – тӧдчӧдіс министр.


2025 во кежлӧ Коми Республикаса школаясын лоас 11438 выль места.


“Челядьлы восьса содтӧд велӧдчӧм” проект серти Коми Республикаын кӧсйӧны лӧсьӧдны челядьлы технопаркъяс, кӧні велӧдчысьяс выль оборудование отсӧгӧн кутасны лӧсьӧдны инженернӧй туялан проектъяс.  Челядьлы медводдза технопарк воссяс 2017 воын арнас Челядьлы содтӧд тӧдӧмлун сетан республиканскӧй шӧринын.


“Коми Республикаын цифрӧвӧй выль велӧдан среда” проект отсӧгӧн 2018 во кежлӧ лӧсьӧдасны “Комиын выль восьса велӧдчӧм” портал, мый ӧтувтас велӧдан юкӧнын став участвуйтысьсӧ. Сы отсӧгӧн бурмӧдасны велӧдчӧм да велӧдӧмӧн веськӧдлан система.


Портал отсӧгӧн “ӧти ӧшинь” принцип серти велӧдан юкӧнын ӧтувтасны став юӧртан системасӧ, сы лыдын и дистанционнӧя велӧдан ӧтувъя система, электроннӧй дневникъяс, детсадъясӧ да школаясӧ гижӧдчӧм.


“Вузъяс – инновацияяс лӧсьӧдан шӧринъяс” проектлӧн мог – 2025 во кежлӧ Россия Федерацияса субъектъясын лӧсьӧдны регионъяс инновационнӧя, технологическӧя да социальнӧя сӧвмӧдан 100-ысь унджык университетскӧй шӧрин.


Кыдзи тӧдчӧдіс министр, “Наука карта” проектыс отсалас тӧдмӧдны олысьясӧс республикаса наукаӧн. Наука картаын позяс аддзыны наука организацияяс, велӧдан организацияясын наука уджалысьясӧс, а сідзжӧ гырысь предприятиеясысь уджалысьясӧс да туялысьясӧс. Сідзжӧ позяс видзӧдлыны республикаса научно-инновационнӧй инфраструктура йылысь юӧр.


“11 регион” проект сетас позянлун быд мутасысь да регионысь чукӧртны ресурсъяс, медым решитны Президентлӧн Посланиеын индӧм могъяссӧ.


“Миян регионын зэв уна сьӧкыда воӧдчан мутас. Ми кӧ сӧвмӧдам найӧс, тайӧ мутасъясын содас уджалысьыс”, – висьталіс Н. Михальченкова. Сідзжӧ тайӧ проект отсӧгӧн регионын сӧвмӧдасны Кванториумъяс.
